Bibeldagen 2024
Manus til Power Point – Biblar til Golfen
Nynorsk

Bilete 1 (to jenter): 
Det Norske Bibelselskap har i mange år hatt eit aktivt forhold til bibelarbeidet i landa kring Den persiske golfen. Etter VM i Qatar for to år sidan, blei det sett fokus på dei mange framandarbeidarane, og vilkåra dei lever under. Medan det ikkje er tillate å drive bibelarbeid blant den lokale befolkninga i Golf-statane, er det ei opning for at migrantane kan ta del i kristent arbeid. Dei siste åra har det vore stor vekking i mange av desse miljøa. Nye kristne treng biblar, og derfor er Golfen tema for Bibeldagen 2024. 

Bilete 2 (frå compound):
Bibelselskapet i Golfen er nokså unikt i verdssamanheng. Ikkje berre fordi selskapet har arbeid i heile seks land, eller fordi det arbeider under strenge reglar for evangeliseringsarbeid: Bibelselskapet skal også betene menneske og kyrkjelydar med bakgrunn frå nesten 150 land over heile verda, og endå fleire språkgrupper. I ein slik situasjon søkjer menneske med same språkbakgrunn saman. Kyrkjelyden blir ofte ein fellesnemnar og «trygg hamn» for dei. Også ikkje-kristne blir inviterte med til kyrkjene – og mange kjem til tru. Alle treng dei biblar på sine eigne språk, men det kostar pengar. På Bibeldagen får vi vere med å gi til biblar på meir enn 100 språk. 

Bilete 3 (kart):
Bibelselskapet i Golfen har tradisjonelt hatt arbeid i seks land – som både er like og ulike. Land som Kuwait, Dei sameinte arabiske emirata og Qatar tilhøyrer alle dei rikaste statane i verda. Også Oman har store oljerikdommar, medan det gamle, vakre landet Jemen er øydelagt av borgarkrig. Dei siste åra har det derfor ikkje vore mogleg for Bibelselskapet å ha eit nærvær der. I enkelte av Golf-statane utgjer framandarbeidarane inntil 90 prosent av befolkninga. Ein del av dei som kjem er kristne, men mange er også hinduar, buddhistar eller muslimar. Uansett religion vil dei aldri oppnå statsborgarskap, og dei har svært få rettar.

Bilete 4 (oljerigg): 
Dei fleste landa rundt Den persiske golfen har store oljerikdommar, men ein forholdsvis liten lokal befolkning. Derfor er dei fullstendig avhengige av hjelp frå utlandet. Der mennene jobbar i oljeindustrien, eller med anna fysisk og tungt arbeid, tek mange kvinner arbeid som hushjelper. Ofte kjem framandarbeidarane åleine, men av og til kjem ektepar, eller heile familiar. Enkelte av framandarbeidarane har også stillingar som ingeniørar, arkitektar, legar eller sjukepleiarar. Uansett er dei alle i landet på nåde av arbeidsgivaren, eller «sponsoren» - anten denne er ein privatperson, ein familie, eit selskap eller ein statleg institusjon. 

Bilete 5 (compound - Kuwait):
Medan det er moskear på nesten kvart gatehjørne, er det ikkje like enkelt å få auge på kyrkjene. Likevel har gjestearbeidarane ein viss fridom til å samlast til gudsteneste på spesielt avsette område, dei såkalla «compoundane» («kyrkjetorga»). Der finn ein gjerne fleire kyrkjer og kyrkjelydar på eit lite område, og det blir forkynt på mange språk. I Kuwait blir det arrangert inntil 80 gudstenester i løpet av ein dag. Kontora og bibelbutikkane til bibelselskapet ligg gjerne i tilknyting til «kyrkjetorget», og blir eit felles samlingspunkt for mange av dei kyrkjelege aktivitetane. 

Bilete 6 (kvinne-kyrkjelyd): 
I enkelte kyrkjelydar er det ei stor overvekt av kvinner, der majoriteten arbeider som hushjelper. Nokre kvinner er også reinhaldarar, sjuke- og hjelpepleiarar eller dei arbeider i andre «omsorgsyrke». Hushjelpene bur ofte hos vertsfamilien sin, dei får svært sjeldan fri, og i nokre tilfelle opplever dei også ulike typar misbruk og overgrep. Bibelselskapet driv derfor eit omfattande traumearbeid, og også arbeid for innsette i fengsla. Dei fleste hushjelpene har likevel tryggare forhold, og får mellom anna løyve til å gå til gudsteneste. Ikkje sjeldan deler hushjelpa trua si med vertsfamilien. På den måten blir Guds ord spreidd til menneske få kristne misjonærar ville klart å nå. 

Bilete 7 (Sunita): 
Sunita blei etterlaten som 10-åring då mor hennar reiste frå familien for å ta arbeid som hushjelp i Kuwait. Ho måtte allereie då ta hand om husarbeid og reinhald heime i India. Sjølv om ho kom frå ein kristen familie, blei ho gifta bort til ein hindu som ikkje lét henne å gå i kyrkja. Til liks med mora reiste både ho og ektemannen til Kuwait for å arbeide. Der kom ektemannen til tru gjennom ein migrant-kyrkjelyd, og blei døypt. Etter kvart blei mannen sjuk, og mista arbeidskontrakten. Det betydde at han måtte reise tilbake til India. Sunita er no åleine igjen, og kyrkjelyden er hennar einaste fellesskap. 

Bilete 8 (i arbeidsleiren): 
Langs støvete vegar i byen Askar, vest på Bahrain, ligg leirbrakkene i fire etasjar på rekkje og rad. Langs veggene er det køyesenger, og berre ein handvask på eine kortveggen. Heile etasjen deler eitt bad og nokre toalett. Arbeidsdagen for mennene byrjar kl. 2 om natta, for midt på dagen er det farleg å arbeide i den steikande sola. Bebuarane i leiren jobbar gjerne som målarar, reinhaldsarbeidarar, eller med veg- og bygningsarbeid. Ofte står dei overfor svært utfordrande forhold. 
– Etter å ha kome hit, blei eg døypt, fekk nattverd og tok namnet Joshua, vitnar ein av bebuarane. Når eg reiser heim, vil eg dele trua mi med familie og vener.  

Bilete 9 (barn): 
Søndagen er arbeidsdag i Golf-statane. Derfor samlast også dei kristne seg til gudsteneste på fredag. Ved kyrkjene vrimlar det av barn i ulike aldrar. Den dagen dei får gå i kyrkja, er ein festdag – då kan dei vere saman med mamma, og kanskje også pappa. På kyrkjetorget i Kuwait er det aktivitetar for barna. Bibelselskapet sørgjer for barnebiblar og anna ressursstoff til barn og unge i ulike aldrar. 

Bilete 10 (kva pengane skal brukast til): 
Sanjana (biletet) kjem frå ein hinduistisk familie i Nepal. I heimlandet møtte ho mannen sin, og ikkje lenge etter ekteskapet flytta dei to til Golfen for å arbeide. I Bahrain fødde Sanjana ei dotter. Vi møter heile familien i ei lita nepalesisk huskyrkje i utkanten av Manama, hovudstaden i Bahrain.

Bilete 11 (Hrayr i arbeidsleiren): 
Ei utfordring for Bibelselskapet i Golfen, er at mottakarane omfattar ei rekkje nasjonar og folkegrupper med ulik religiøs, kulturell og språkleg bakgrunn. Ei anna utfordring er den store utskiftinga blant arbeidarane: Når arbeidskontrakten går ut, må dei reise heim – samtidig kjem nye til. Ein del av dei som må reise er også pastorar og kyrkjelege leiarar. Dermed er det stadig behov for å utdanne nye leiarar. Også nye kristne og søkjande menneske treng biblar. Behovet er umetteleg.  
– Misjonsfeltet vårt er alltid i endring, og derfor er det viktig å forsikre seg om at dei som forlèt oss tek med seg det dei har lært tilbake til heimlandet. Noko av det mest inspirerande med arbeidet vårt, er å sjå korleis frøa som er sådde, spreier seg over heile verda. På den måten er effekten av arbeidet vårt nokså unik, seier generalsekretær Hrayr Jebejian.

Bilete 12 (korleis gi): 
God bibeldag!
